
Angajoqqaat sulinngiffeqartarnerat pillugu malittarisassani atuuttut allanngortinnissaannut 

siunnersuusioqqullugit Naalakkersuisut peqquneqarnissaanik Inatsisartut aalajangiiffigisassaattut 

siunnersuut, taamaasilluni sulinngiffeqartarneq sapaatip akunnerinik sisamanik 

sivitsorneqartussanngorlugu. Allannguut atuutilissaaq ulloq 1. juuli 2019 aallarnerfigalugu. 

Inatsisartunut ilaasortaq Randi Vestergaard Evaldsen, Demokraatit 

Meeqqat inuunermik pitsaasumik toqqissisimanartumillu aallartinnissaat qanoq ilaqutariinnut 

meerartalinnut pingaarluinnartiginersoq ilisimalluarparput. Inuunerup pitsaasumik aallartinnera 

ilaqutariinnut inuiaqatigiinnullu siunissamut aningaasaliinertut ippoq. Inuunermi naarmiooqqaalernermiit 

toqqissisimanartoq pitsaanerpaajusoq naammattumik uppernarsaatissaqartinneqarmat. 

Ilaqutariit meerartallit amerlasuut ulluinnarni imminnut piffissaqarfiginiapiloortarnertik, ulluinnaallu 

ulapaarfiusut atugaraat. Inuit Ataqatigiit isumaqarput ilaqutariit meerartallit inuiaqatigiinnut ima 

pingaaruteqartigisut, allaat ilaqutariit meerartallit ulluinnaannik oqilisaassinissaq avaqqunneqarsinnaanani.  

Ilaqautariippassuimmi meerartallit aningaasaatiminnik naammatsitsiniaallutik ullut tamaasa ilungersorput. 

Ilungersornermik saniatigut ilaqutariittut pisariaqartitsinerminnut piffissaalatsitsipput, taamatullu 

ilaqutariippassuit meerartaminnut piffissaqarnerunissamik nukissaqarnerunissamillu kissaateqartarlutik. 

Inuit Ataqatigiit ilaqutariinnut meerartalinnut oqilisaatissat arlallit politikkitta saqqummiuttarnerani 

tikkuuttarpagut. Ilaqutariit ulluinnaasa oqilisaaviginiarlugit sinaakkutinik arlalinnik 

pitsanngorsagassaqartugut aamma isumaqarpugut. Assersuutigalugu perorsaasunut akissaatit 

pitsaanerusut, atuarfinnik nukittorsaanissat, ernereernerup kingorna ataatanut immikkut 

sulinngiffeqartitsinerit, ernereernerup kingorna sulinngiffeqartarnermut aningaasaateqarfimmik 

pilersitsineq kiisalu ernereernermi sulinngiffeqartarnerup aaqqissuuteqqinnerani sapaatit akunnerinik 

qulinik sivitsorneqarnissaa anguniarneqassasoq. 

Inuit Ataqatigiit qulaani taasagut tunngavigalugit siunnersuutigineqartoq taperserlugu oqaatigissavarput. 

Sivisunerusumimmi meerartaarnermi sulinngiffeqarsinnaaneq toqqissisimanartumik inuunerup 

aallartinnissaanut aqqutissiussissaaq. Tamatuma saniatigut assersuutigalugu siullunnerit siusissukkut 

meeraaqqerivimmiilernermit pilersitat pinaveersaartinneqassapput, tamannami inuunermi 

kingusinnerusukkut ajornartorsiutinngorsinnaasarpoq, aamma peqqinnissaqarfimmut.  

Siunnersuutigineqartumili anguniagaq uniffiginagu ilaqutariit atugaannut tamakkiisumik 

aaqqeeqataanissarput piareersimalluarfigalugu oqaatigissavarput. 

Isumaqarpugullu siunnersuutigineqartup piviusunngortinneqarnissaa ilutigalugu kikkut tamarmik 

meerartaarnermi sulinngiffeqarnerup nalaani akissarsiaqarnissaminnut pisinnaatitaaffeqarnissaat 

qulakkeerneqassasoq, ilaqutariimmi amerlavallaartut meerartaarnerminni aningaasaqarnikkut 

unamminartorsiulersarput kikkullu tamarmik meerartaarnermi sulinngiffeqarnerup nalaani 

akissarsiaqarnissaminnut pisinnaatitaaffeqannginnerat illuanut saatsittariaqarparput. Tassani 

ernereernerup kingorna sulinngiffeqartarnermut aningaasaateqarfimmik pilersitsineq 

avaqqunneqarsinnaanngilaq. Sulisartumi sulisitsisullu kattuffiisa taamatut pilersitseqataanissaminnik 

suleqataarusussuseqarnerat akorluartariaqarparput. 

Inuit Ataqatigiit maluginarpaat Naalakkersuisut ilaqutariinnermut politikkimik nutarterinermik erninermullu 

aningaasaateqarfimmik pilersitsinissamik siunnerfeqarnerat, tamannalu iluarisimaarparput suliarmi Inuit 

Ataqatigiit Naalakkersuisooqataaneranni aallartinneqarsimasoq naammassiniarneqarmat.  

Ilaqutariinnut atukkat pitsanngorsaaviginiarnerat ataatsimoorfissarsiorfigalugu anguniarniartigu, 

siunissarpummi pineqarpoq pisussaaffittullu isigisariaqarparput inuiaqatigiit nukittuut pilersinniarneranni 

meerartatta ilaqutariillu atugaasa ullumerniit pitsaanerunissaata timitalimmik anguniarnissaa.  

Suleriaqqinnitsinni peqataatitsilluarnissarput kaammattuutigaarput, inuiaqatigiit sulisoqarnermilu 

illuatungeriit politikkikkut siunnerfitta anguniarnerani avaqqussinnaanngilagut. Ataatsimoorutta 

angusassarput timitalipallakkuminarnerussammat. 

Taamak oqaaseqarluta siunnersuut soqutiginartoq ataatsimiitsitaliami susassaqartumi suliarineqassasoq 

innersuupparput. Tassanilu ilaqutariinnermi politkkip tamarmiusup nutaamik aaqqiiviginissaanut 

suleqatigiilluarluni anersaaq sulinermi atorneqassasoq kaammattuutigalutigu. 

 


